
Annotatsiya: Mazkur maqolada bo‘lajak mutaxassislar ma’naviy-axloqiy qiyofasini 

shakllantirishda teatr pedagogikasining falsafiy asoslari tahlil qilinadi. Tadqiqotda John Dewey, 

Paulo Freire va Augusto Boal kabi olimlarning g‘oyalari asosida teatr pedagogikasining ontologik, 

aksiologik va gnoseologik jihatlari yoritiladi. Integrativ nazariy tahlil, germenevtik sharhlash va 

qiyosiy yondashuv metodlari asosida teatr pedagogikasining axloqiy tarbiya jarayonidagi o‘rni 

aniqlashtiriladi. Natijalar shuni ko‘rsatadiki, teatr pedagogikasi shaxsning axloqiy tajribasini 

shakllantirishda samarali vosita bo‘lib, empatiya, refleksiya, axloqiy tasavvur va ijtimoiy mas’uliyat 

kabi sifatlarni rivojlantiradi.  

Kalit so‘zlar: teatr pedagogikasi, ma’naviy-axloqiy qiyofa, bo‘lajak mutaxassis, empatiya, 

refleksiya, axloqiy tasavvur, professional etika, oliy ta’lim, drama ta’limi, axloqiy tarbiya. 

 

irish. Bugungi kunda ta’lim tizimini modernizatsiya qilish jarayonida shaxsni har tomonlama 

barkamol etib tarbiyalash masalasi davlat siyosatining ustuvor yo‘nalishlaridan biriga 

aylangan. Xususan, Shavkat Mirziyoyev ta’kidlaganidek, “yoshlarni nafaqat bilimli, balki 

yuksak ma’naviyatli va mustaqil fikrlaydigan shaxs etib tarbiyalash bugungi kunning eng dolzarb 

vazifasidir”. Mazkur yondashuv oliy ta’lim tizimida bo‘lajak mutaxassislarning nafaqat kasbiy 

kompetensiyalarini, balki ularning ma’naviy-axloqiy qiyofasini shakllantirish zaruratini yanada 

kuchaytirmoqda. 

Zamonaviy globallashuv, texnologik taraqqiyot va ijtimoiy munosabatlarning 

murakkablashuvi sharoitida jamiyatga faqat bilimli emas, balki axloqiy qaror qabul qila oladigan, 

ijtimoiy mas’uliyatni his etadigan mutaxassislar zarur. Shu nuqtai nazardan, “bo‘lajak 

mutaxassisning ma’naviy-axloqiy qiyofasi” tushunchasi uning shaxsiy fazilatlari bilan bir qatorda, 

qadriyatlar tizimi, kasbiy burchni anglash va jamiyat oldidagi javobgarligini ham o‘z ichiga oluvchi 

murakkab ijtimoiy-pedagogik kategoriya sifatida namoyon bo‘ladi [1; 2; 13]. 

An’anaviy ta’lim yondashuvlari axloqiy tarbiyani ko‘proq nazariy bilimlar orqali 

shakllantirishga yo‘naltirilgan bo‘lsa-da, zamonaviy pedagogik tadqiqotlar shuni ko‘rsatadiki, 

shaxsning ichki dunyosini o‘zgartirish uchun tajriba, his-tuyg‘u va faol ishtirok muhim ahamiyat 

kasb etadi [1; 5]. Aynan shu jihat teatr pedagogikasining ustunligini belgilaydi. John Dewey 

ta’limni tajriba orqali o‘zlashtirish jarayoni sifatida talqin qilib, bilim, his-tuyg‘u va faoliyat birligi 

shaxs rivojida hal qiluvchi omil ekanligini ta’kidlaydi [1]. Paulo Freire esa ta’limni dialogik va 

ozod etuvchi jarayon sifatida ko‘rib, shaxsning faol subyekt sifatida shakllanishini asoslab beradi 

[2]. Augusto Boal tomonidan ishlab chiqilgan “ezilganlar teatri” konsepsiyasi esa teatrni ijtimoiy va 

axloqiy muammolarni anglash hamda hal etish vositasi sifatida talqin qiladi [3]. Ushbu nazariy 

yondashuvlar teatr pedagogikasining falsafiy asoslarini tashkil etadi. 

Shu bilan birga, ilmiy adabiyotlarda teatr pedagogikasining tarbiyaviy ahamiyati keng 

yoritilgan bo‘lsa-da, uning aynan bo‘lajak mutaxassislar ma’naviy-axloqiy qiyofasini 

shakllantirishdagi falsafiy mohiyati yetarli darajada tizimli tadqiq etilmagan. Mazkur holat ushbu 

tadqiqotning dolzarbligini belgilaydi. 

Tadqiqotning metodologik bazasini John Deweyning tajribaga asoslangan ta’lim nazariyasi 

[1], Paulo Freirening dialogik pedagogika konsepsiyasi [2] hamda Augusto Boalning “ezilganlar 

teatri” g‘oyalari [3] tashkil etdi. Ushbu nazariy yondashuvlar teatr pedagogikasini shaxsning 

axloqiy rivojlanishiga ta’sir etuvchi kompleks pedagogik tizim sifatida talqin qilish imkonini berdi. 

Tadqiqotda quyidagi ilmiy metodlardan foydalanildi: 

1. Germenevtik sharhlash metodi: teatr pedagogikasiga oid klassik va zamonaviy ilmiy 

manbalarning mazmunini chuqur talqin qilish va ularning ichki mantiqiy bog‘lanishlarini 

aniqlashda qo‘llanildi [5; 10].  

2. Qiyosiy tahlil metodi: turli ilmiy yondashuvlar (pedagogik, falsafiy va psixologik) 

o‘rtasidagi o‘xshashlik va farqlarni aniqlashda xizmat qildi [6; 8].  

3. Konseptual sintez metodi: turli nazariy qarashlarni umumlashtirib, teatr pedagogikasining 

yagona falsafiy-pedagogik modelini shakllantirish imkonini berdi [9; 12].  

4. Aksiologik yondashuv: shaxsda qadriyatlar tizimini shakllantirish jarayonini tahlil qilishda 

asosiy metod sifatida qo‘llanildi [13].  

Metodologik nuqtayi nazardan, teatr pedagogikasi quyidagi to‘rt o‘zaro bog‘liq komponent 

asosida tahlil qilindi: 

1. Ontologik component- shaxsning borliqni tajriba orqali anglash jarayoni;  

2. Aksiologik component- axloqiy qadriyatlarni shakllantirish mexanizmi;  

3. Gnoseologik component- bilish jarayonining emotsional-intellektual xususiyatlari;  

4. Amaliy-pedagogik component- kasbiy faoliyatda axloqiy qaror qabul qilish ko‘nikmalarini 

rivojlantirish jarayoni.  

O‘tkazilgan nazariy tahlil natijalari teatr pedagogikasining bo‘lajak mutaxassislar ma’naviy-

axloqiy qiyofasini shakllantirishdagi muhim pedagogik va falsafiy imkoniyatlarini aniqlash 

imkonini berdi. 

Birinchi natija: Teatr pedagogikasi axloqiy bilimlarni yashalgan tajribaga aylantiruvchi 

samarali mexanizm ekanligi aniqlandi. John Dewey ta’kidlaganidek, ta’lim jarayonida bilim, his-

tuyg‘u va faoliyatning birligi shaxs rivojining asosini tashkil etadi. Teatr pedagogikasida talaba 

axloqiy vaziyatlarni bevosita boshdan kechiradi, bu esa qadriyatlarning ichkilashtirilishiga olib 

keladi. 

Ikkinchi natija: Mazkur yondashuv empatiya va axloqiy tasavvurni rivojlantirishda muhim 

vosita sifatida namoyon bo‘ldi. Drama va rolli o‘yinlar orqali talaba boshqa inson nuqtai nazarini 

anglash imkoniyatiga ega bo‘ladi.  

Uchinchi natija: Teatr pedagogikasi dialogik va interaktiv ta’lim muhitini yaratadi. Paulo 

Freirening dialogik ta’lim konsepsiyasiga ko‘ra, shaxs bilimni passiv qabul qiluvchi emas, balki 

faol yaratuvchi subyekt sifatida shakllanadi.  

To‘rtinchi natija: Teatr pedagogikasi professional etika va kasbiy mas’uliyatni 

shakllantirishga xizmat qiladi.  

Beshinchi natija: Teatr pedagogikasi shaxsiy va kasbiy fazilatlar integratsiyasini ta’minlaydi. 

Oltinchi natija: Teatr pedagogikasi tanqidiy tafakkur va axloqiy sezgirlikni birlashtiradi.  

Shunday qilib, olingan natijalar teatr pedagogikasining bo‘lajak mutaxassislar ma’naviy-

axloqiy rivojlanishiga kompleks ta’sir ko‘rsatuvchi pedagogik tizim ekanligini tasdiqlaydi. 

Olingan natijalar teatr pedagogikasini bo‘lajak mutaxassislar ma’naviy-axloqiy qiyofasini 

shakllantirishda muhim pedagogik vosita sifatida emas, balki mustaqil falsafiy-pedagogik 

paradigma sifatida talqin etish zarurligini ko‘rsatadi. Tadqiqot natijalari mavjud ilmiy qarashlar 

bilan uyg‘unlikda teatr pedagogikasining shaxs rivojiga ko‘p qirrali ta’sirini tasdiqlaydi. 

Avvalo, tadqiqot natijalari John Deweyning tajribaga asoslangan ta’lim nazariyasini yana bir 

bor tasdiqlaydi. Dewey ta’limni insonning faol tajribasi orqali amalga oshadigan jarayon sifatida 

talqin etadi. Ushbu nuqtai nazardan qaralganda, teatr pedagogikasi axloqiy bilimlarni faqat nazariy 

darajada emas, balki amaliy va emotsional tajriba orqali o‘zlashtirish imkonini beradi. Natijada 

axloqiy qadriyatlar shaxsning ichki e’tiqodiga aylanadi, bu esa ularning barqarorligini ta’minlaydi. 

Augusto Boalning “ezilganlar teatri” konsepsiyasi ham tadqiqot natijalari bilan bevosita 

bog‘liqdir. Mazkur yondashuvda tomoshabin faol ishtirokchiga aylantirilib, ijtimoiy muammolarni 

hal etish jarayoniga jalb etiladi.. 

Xulosa qilib aytganda, mazkur tadqiqot natijalari teatr pedagogikasining bo‘lajak 

mutaxassislar ma’naviy-axloqiy qiyofasini shakllantirishda muhim va samarali pedagogik 

mexanizm ekanligini ilmiy jihatdan asoslash imkonini berdi. Tahlillar shuni ko‘rsatdiki, teatr 

pedagogikasi axloqiy bilimlarni nazariy darajadan amaliy-tajriba darajasiga olib chiqib, ularni 

shaxsning ichki e’tiqodiga aylantirishga xizmat qiladi. 

Tadqiqot natijalari teatr pedagogikasining nafaqat individual shaxs rivojiga, balki kasbiy 

etikani shakllantirishga ham kompleks ta’sir ko‘rsatishini tasdiqladi. Xususan, u bo‘lajak 

mutaxassislarning kasbiy faoliyatini insonparvarlik, adolat va vijdon mezonlari asosida tashkil 

etishga xizmat qiladi. 

